
E veddeî quelle bestie primma asbriâse

In mezo da ciassetta o do cortile

Avida e risolûte da saziâse,

E poi un timô panico avvilîle

De manea che e veddeî allontanâse,

Comme se voësci battile e scorrîle;

Poi de nêuvo tornâ pe aviditae,

E poi torna scappâ per anscietæ.

Coscì i foestê vedendo i naturali

Ean combattûi da duî opposti affetti,

E aôa ä spiaggia corrivan pe osservâli,

Aôa pin de spavento e de sospetti,

Comme all'arrivo d’esseri fatali.

I veddeivi intanâse in ti boschetti,

Poi sciortî torna a mezo e poi sparî

Con un rapido e spesso andâ e vegnî.

Ma di angelici spiriti a presenza

Avendoghe inspirôu insenscibilmente

Sentimenti de paxe e confidenza,

S'aquetavan do tutto finalmente,

E stavan a osservâ con compiaxenza

I barchi giganteschi e a nêuva gente,

Però dä spiaggia poco assæ distante,

Dove cacciavan l’ombra e primme ciante.

Ma fra tanta sorpreisa universale,

E fra tanta allegria pe-ô bon successo,

Sempre presente e in accortezza eguale

O gran Navigatô sempre a se stesso,

D’ammainâ e veie l'ordine e ô segnale

O dava tranquilliscimo e indefesso.

E de stâ tutti a l’erta e tutti attenti

Do popolo a-ô contegno e a-i movimenti.

